
[bookmark: _GoBack]Suġġett:	<TITRE>Petizzjoni 1095/2018, imressqa minn Mario Ginés Pérez Cervera, ta' ċittadinanza Spanjola, f'isem il-Los Alcázares PSOE, dwar l-użu ħażin tal-fondi tal-Investiment Territorjali Integrat (ITI) għall-Mar Menor f'Murcia</TITRE>
1.	Sommarju tal-petizzjoni
Il-petizzjonant jindika li finanzjament approvat fl-2014 għar-riġenerazzjoni tal-Mar Menor ma ntużax sew, minħabba li l-infrastruttura pprovduta, inkluż it-tank tat-tifjid ta' Los Alcázares li ġie inawgurat fl-2016 bi spiża ta' EUR 1 miljun, mhuwiex qiegħed jaħdem kif suppost minħabba żbalji fil-bini u pompi difettużi. Fi kliem ieħor, il-finanzjament Ewropew li ngħata ma ntużax sew, peress li l-objettiv intiż ma ntlaħaqx.

2.	Ammissibilità
Iddikjarata ammissibbli fis-26 ta' Frar 2019. Il-Kummissjoni ntalbet tagħti informazzjoni (l-Artikolu 227(6) tar-Regoli ta' Proċedura).
3.	Risposta tal-Kummissjoni, li waslet fl-24 ta' Lulju 2019
L-osservazzjonijiet tal-Kummissjoni 
L-infrastruttura msemmija fil-petizzjoni ġiet iffinanzjata mill-Fond ta' Koeżjoni fil-perjodu 2007–2013. Taħt dan il-Fond, l-Istati Membri huma responsabbli għall-ipprogrammar u l-implimentazzjoni tal-proġetti magħżula, permezz tas-sistemi ta' ġestjoni u ta' kontroll tagħhom.
Skont l-informazzjoni li waslet għand il-Kummissjoni mill-awtoritajiet Spanjoli, dan il-proġett huwa konformi mar-regolament nazzjonali u tal-UE kkonċernat u kif iddikjarat fid-dokumenti tal-għeluq ta' dan il-programm sottomessi mill-awtoritajiet Spanjoli, il-proġett tlesta, hekk kif twettqu l-attivitajiet kollha meħtieġa, u ma hemm l-ebda irregolarità fir-rigward ta' dan l-investiment. 
Barra minn hekk, bħala investiment taħt il-perjodu 2007–2013, dan ma jistax jitqies li jaqa' taħt l-Investiment Territorjali Integrat tal-Fondi Strutturali u ta' Investiment Ewropej previsti għall-Mar Menor, magħruf bħala ITI Mar Menor, li ġie stabbilit għall-ewwel darba għall-perjodu 2014–2020.
Konklużjoni
Il-petizzjonant għandu jindirizza lmenti jew osservazzjonijiet oħra lill-Awtorità ta' Ġestjoni, jiġifieri s-Sottodirecion General de Gestión del FEDER, Dirección General de Fondos Europeos, Ministerio de Hacienda (Paseo de la Castellana 162, 28046 Madrid).

